
					ਇਹ ਸਫ਼ਾ ਪ੍ਰਮਾਣਿਤ ਹੈ

ਇਕ ਤੇਰੀ ਜਿੰਦ ਬਦਲੇ

ਜਿੰਦ ਕੰਡਿਆਂ 'ਤੇ ਪਾਈ ਮਾਹੀਆ




 
ਉਹ ਤਾਂ ਆਪਣੇ ਮਹਿਬੂਬ ਲਈ ਆਪਣੀ ਜਿੰਦੜੀ ਦਾ ਹਰ ਕਿਣਕਾ ਕੁਰਬਾਨ ਕਰਨ ਲਈ ਤਿਆਰ ਹੈ:-



ਚਿੱਟਾ ਵੇ ਗੁਦਾਮ ਹੋਸੀ 

ਜੀਂਦਿਆਂ ਨੌਕਰ ਤੇਰੀ ਵੇ 

ਮੋਇਆਂ ਮਿੱਟੀ ਵੀ ਗ਼ੁਲਾਮ ਹੋਸੀ




 
ਉਸ ਨੂੰ ਤਾਂ ਮਾਹੀਏ ਵਿਚੋਂ ਰੱਬ ਦੇ ਦੀਦਾਰ ਹੁੰਦੇ ਨੇ। ਕਿੰਨੀ ਇੰਤਹਾ ਹੈ ਮੁਹੱਬਤ ਦੀ:-



ਨਾ ਲਿਖਿਆ ਮਿਟਦਾ ਏ 

ਮੈਨੂੰ ਤਾਂ ਰੱਬ ਮਾਹੀਆ

ਬਸ ਤੇਰੇ 'ਚੋਂ ਦਿਸਦਾ ਏ




 
ਮਾਹੀ ਦੇ ਮਿਲਾਪ ਨਾਲ਼ ਉਹ ਸ਼ਰਸ਼ਾਰ ਹੋ ਜਾਂਦੀ ਹੈ:-



ਪਾਣੀ ਨਹਿਰਾਂ ਦਾ ਵਗਦਾ ਏ 

ਅੱਜ ਮੇਰਾ ਮਾਹੀ ਮਿਲਿਆ

ਭੁੰਜੇ ਪੈਰ ਨਾ ਲੱਗਦਾ ਏ

ਮਿੱਠੀ-ਮਿੱਠੀ ਗੱਲ ਕਰ ਜਾ

ਮਿਸ਼ਰੀ ਦੀਏ ਡਲ਼ੀਏ ਨੀਂ




 
ਉਹ ਉਸ ਦੀ ਮਹੱਬਤ ਅਤੇ ਹੁਸਨ 'ਤੇ ਵਾਰੇ-ਵਾਰੇ ਜਾਂਦਾ ਹੈ:-



ਚੰਦ ਚੜ੍ਹਿਆ ਲੋਈ ਵਾਲ਼ਾ 

ਤੂੰ ਮੇਰੀ ਬੁਲਬੁਲ ਨੀ

ਮੈਂ ਫੁੱਲ ਖ਼ੁਸ਼ਬੋਈ ਵਾਲ਼ਾ




 
ਬੇਮੁਹੱਬਤੇ ਸਮਾਜ ਵਿੱਚ ਇਸ਼ਕ ਪਾਲਣਾ ਕਿਹੜਾ ਸੌਖਾ ਏ:-



ਪਾਣੀ ਖਾਰੇ ਨੇ ਸਮੁੰਦਰਾਂ ਦੇ 

ਨੀ ਯਾਰੀ ਤੇਰੀ ਦੋ ਦਿਨ ਦੀ

ਮਿਹਣੇ ਖੱਟ ਲਏ ਉਮਰਾਂ ਦੇ




 
ਕਦੀ-ਕਦੀ ਜਦੋਂ ਮਾਹੀ ਨੂੰ ਆਪਣੇ ਪਿਆਰ ਦਾ ਵਸਲ ਪ੍ਰਾਪਤ ਨਹੀਂ ਹੁੰਦਾ ਤਾਂ ਉਹ ਵੀ ਮਿਹਣਾ ਮਾਰਦਾ ਹੈ:-



ਕੰਨੀਂ ਬੁੰਦੇ ਪਾਏ ਹੋਏ ਨੇ 

ਸਾਡੇ ਨਾਲ਼ੋਂ ਬਟਨ ਚੰਗੇ 

ਜਿਹੜੇ ਹਿੱਕ ਨਾਲ਼ ਲਾਏ ਹੋਏ ਨੇ

